RPS 5: 82-jarige “waterdraer”
Begin (aktuele aanknooppunt): 

82 jaar oud en oor die muur? Nooit gesien nie ... 

Het jy gehoor van die man wat ŉ voertuig van sy skoonma in Gauteng moes gaan haal? Sy is 82 jaar oud en kan nie meer bestuur nie. Die motor moet dus nou in die Kaap vir die kinders gaan werk. Die skoonma groet met die boodskap: “My kind, as jy by die eerste petrolpomp stop. Gooi die vyf 5 liter leë kanne wat ek agter in die kattebak gesit het vol water en gee dit by Beaufort Wes af. Dit is die minste wat ons kan doen!”  

Roetewysers (die preekplan): Bou die preek volgens die roete hier onder (en bespreek dit ná die diens OF: Hou ’n besprekingsdiens, bv aanddiens oor hierdie onderwerp).

82 jaar oud maar nog bewus van rimpels maak. Hoe kon sy help om ’n dorp se dors te les? 

Dit kan nie anders nie, want die mense van Beaufort Wes in die hart van die Karoo, die plek van ruimte, ervaar op daardie punt ŉ uitmergelende droogte. Daar is niks water in die damme en boorgate nie. Dié vrou van Gauteng (meer as 700 km ver) is swak en broos maar vol deernis vir ander en hulle omstandighede. Dit geld ook vir ander “waterdraers” in die land. Duisende 5 liter-kanne water word in daardie dorp afgelaai. Beaufort Wes het nog nie soveel welwillendheid gesien en beleef nie! Hulle is daarmee oorspoel, sou ons kon sê.

Gelowiges is aangeraak deur die Een wat gesê het kom na my toe en julle sal nie dors kry nie. Ek is die water van die Lewe. Wie my volg sal nooit dors kry nie. Met ander woorde: Hulle sal “anders” wees! Jy kan ŉ verskil maak ondanks hoe oud, swak en broos jy is. Hoe eenvoudig dit ook mag wees. ŉ 5-liter plastiese houer in hierdie geval het dit gedoen met die regte bewustheid en verstaan van ŉ gelowige se roeping in hierdie wêreld.

Bestemming (die doel en uitkomste): Aktuele preektema – raakpunte met die evangelie vir geloofsvorming:
· In navolging van Jesus en gewaarborg deur sy belofte, help ons om ander se geestelike dors te les, deur ’n verskil aan hulle fisieke omstandighede te maak.
· Só is ons bewus van ons roeping in hierdie wêreld ten spyte van die droogtes om ons en op ander se lewensreis. 
· Bewus van jou roeping as gelowige en ongeag jou omstandighede, kan jy rimpels maak, beginnende in 2011 en laat dit uitkring as ’n leefstyl.
